
ಅಲ್ಲಾಹು ನಿಮಗೆ ದಾನವಾಗಿ ನೀಡಲು ಸಾಧ್ಯವಾಗುವಂತಹದ್ದನ್ನು
ಒದಗಿಸಿಲ್ಲವೇ? ಪ್ರತಿ ತಸ್ಬೀಹ್ (ಸುಬ್ಹಾನಲ್ಲಾಹ್ ಎಂದು

ಹೇಳುವುದು) ದಾನವಾಗಿದೆ; ಪ್ರತಿ ತಕ್ಬೀರ್ (ಅಲ್ಲಾಹು ಅಕ್ಬರ್
ಎಂದು ಹೇಳುವುದು) ದಾನವಾಗಿದೆ; ಪ್ರತಿ ತಹ್ಮೀದ್

(ಅಲ್ಹಮ್ದುಲಿಲ್ಲಾಹ್ ಎಂದು ಹೇಳುವುದು) ದಾನವಾಗಿದೆ; ಮತ್ತು
ಪ್ರತಿ ತಹ್ಲೀಲ್ (ಲಾ ಇಲಾಹ ಇಲ್ಲಲ್ಲಾಹ್ ಎಂದು ಹೇಳುವುದು)

ದಾನವಾಗಿದೆ. ಒಳಿತನ್ನು ಆದೇಶಿಸುವುದು ದಾನವಾಗಿದೆ,
ಕೆಡುಕನ್ನು ತಡೆಯುವುದು ದಾನವಾಗಿದೆ, ಮತ್ತು ನಿಮ್ಮಲ್ಲಿ

ಒಬ್ಬರು ಲೈಂಗಿಕ ಬಯಕೆಯನ್ನು ಪೂರೈಸುವುದರಲ್ಲಿ ಸಹ ದಾನವಿದೆ

ಅಬೂ ದರ್ (ಅಲ್ಲಾಹು ಅವರ ಬಗ್ಗೆ ಸಂಪ್ರೀತನಾಗಲಿ) ರಿಂದ ವರದಿ: ಪ್ರವಾದಿಯವರ (ಅವರ ಮೇಲೆ
ಅಲ್ಲಾಹನ ಕೃಪೆ ಮತ್ತು ಶಾಂತಿಯಿರಲಿ) ಕೆಲವು ಸಹಾಬಿಗಳು ಪ್ರವಾದಿಯವರಿಗೆ (ಅವರ ಮೇಲೆ ಅಲ್ಲಾಹನ

ಕೃಪೆ ಮತ್ತು ಶಾಂತಿಯಿರಲಿ) ಹೇಳಿದರು: "ಅಲ್ಲಾಹನ ಸಂದೇಶವಾಹಕರೇ! ಶ್ರೀಮಂತರು ಎಲ್ಲಾ
ಪುಣ್ಯಗಳನ್ನು ತೆಗೆದುಕೊಂಡು ಹೋದರು. ಅವರು ನಾವು ನಮಾಝ್ ಮಾಡಿದಂತೆ ನಮಾಝ್ ಮಾಡುತ್ತಾರೆ,

ನಾವು ಉಪವಾಸ ಆಚರಿಸಿದಂತೆ ಉಪವಾಸ ಆಚರಿಸುತ್ತಾರೆ, ಮತ್ತು ಅವರು ತಮ್ಮ ಹೆಚ್ಚುವರಿ ಸಂಪತ್ತಿನಿಂದ
ದಾನ ಮಾಡುತ್ತಾರೆ." ಪ್ರವಾದಿಯವರು (ಅವರ ಮೇಲೆ ಅಲ್ಲಾಹನ ಕೃಪೆ ಮತ್ತು ಶಾಂತಿಯಿರಲಿ) ಹೇಳಿದರು:

"ಅಲ್ಲಾಹು ನಿಮಗೆ ದಾನವಾಗಿ ನೀಡಲು ಸಾಧ್ಯವಾಗುವಂತಹದ್ದನ್ನು ಒದಗಿಸಿಲ್ಲವೇ? ಪ್ರತಿ
ತಸ್ಬೀಹ್ (ಸುಬ್ಹಾನಲ್ಲಾಹ್ ಎಂದು ಹೇಳುವುದು) ದಾನವಾಗಿದೆ; ಪ್ರತಿ ತಕ್ಬೀರ್ (ಅಲ್ಲಾಹು

ಅಕ್ಬರ್ ಎಂದು ಹೇಳುವುದು) ದಾನವಾಗಿದೆ; ಪ್ರತಿ ತಹ್ಮೀದ್ (ಅಲ್ಹಮ್ದುಲಿಲ್ಲಾಹ್ ಎಂದು
ಹೇಳುವುದು) ದಾನವಾಗಿದೆ; ಮತ್ತು ಪ್ರತಿ ತಹ್ಲೀಲ್ (ಲಾ ಇಲಾಹ ಇಲ್ಲಲ್ಲಾಹ್ ಎಂದು ಹೇಳುವುದು)

ದಾನವಾಗಿದೆ. ಒಳಿತನ್ನು ಆದೇಶಿಸುವುದು ದಾನವಾಗಿದೆ, ಕೆಡುಕನ್ನು ತಡೆಯುವುದು ದಾನವಾಗಿದೆ,
ಮತ್ತು ನಿಮ್ಮಲ್ಲಿ ಒಬ್ಬರು ಲೈಂಗಿಕ ಬಯಕೆಯನ್ನು ಪೂರೈಸುವುದರಲ್ಲಿ ಸಹ ದಾನವಿದೆ." ಅವರು
ಹೇಳಿದರು: "ಅಲ್ಲಾಹನ ಸಂದೇಶವಾಹಕರೇ, ನಮ್ಮಲ್ಲಿ ಒಬ್ಬರು ತನ್ನ ಬಯಕೆಯನ್ನು ಪೂರೈಸಿದರೆ

ಅದಕ್ಕಾಗಿ ಪ್ರತಿಫಲ ಸಿಗುತ್ತದೆಯೇ?" ಅವರು (ಅವರ ಮೇಲೆ ಅಲ್ಲಾಹನ ಕೃಪೆ ಮತ್ತು ಶಾಂತಿಯಿರಲಿ)
ಹೇಳಿದರು: "ಅವನು ಅದನ್ನು ನಿಷಿದ್ಧ ವಿಧಾನದಲ್ಲಿ ಪೂರೈಸಿದರೆ, ಅದರಿಂದ ಅವನು ಪಾಪವನ್ನು

ಹೊರುವುದಿಲ್ಲವೇ? ಹಾಗೆಯೇ, ಅವನು ಅದನ್ನು ಧರ್ಮಬದ್ಧವಾಗಿ ಪೂರೈಸಿದರೆ, ಅವನಿಗೆ ಪುಣ್ಯ
ಸಿಗುತ್ತದೆ."

[صحيح] [رواه مسلم]

ಸಹಾಬಿಗಳಲ್ಲಿ  ಬಡವರಾದ  ಕೆಲವರು  ತಮ್ಮ  ಬಡತನದ  ಬಗ್ಗೆ  ಮತ್ತು  ಹೇರಳವಾದ  ಪುಣ್ಯವನ್ನು
ಪಡೆಯುವುದಕ್ಕಾಗಿ  ತಮ್ಮ  ಶ್ರೀಮಂತ  ಸಹೋದರರು  ದಾನ  ಮಾಡುವಂತೆ  ದಾನ  ಮಾಡಲು  ತಮಗಿರುವ  ಅಸಮರ್ಥತೆಯ
ಬಗ್ಗೆ  ಪ್ರವಾದಿಯವರಿಗೆ  (ಅವರ  ಮೇಲೆ  ಅಲ್ಲಾಹನ  ಕೃಪೆ  ಮತ್ತು  ಶಾಂತಿಯಿರಲಿ)  ದೂರು  ಸಲ್ಲಿಸುತ್ತಾರೆ.
ಏಕೆಂದರೆ  ಆ  ಶ್ರೀಮಂತ  ಸಹೋದರರು  ನಾವು  ನಮಾಝ್  ಮಾಡಿದಂತೆ  ನಮಾಝ್  ಮಾಡುತ್ತಾರೆ,  ನಾವು  ಉಪವಾಸ
ಆಚರಿಸಿದಂತೆ  ಉಪವಾಸ  ಆಚರಿಸುತ್ತಾರೆ,  ಮತ್ತು  ತಮ್ಮ  ಹೆಚ್ಚುವರಿ  ಸಂಪತ್ತಿನಿಂದ  ದಾನ  ಮಾಡುತ್ತಾರೆ,

ಆದರೆ  ನಮಗೆ  ಅದು  ಸಾಧ್ಯವಾಗುವುದಿಲ್ಲ!  ಆಗ  ಪ್ರವಾದಿಯವರು  (ಅವರ  ಮೇಲೆ  ಅಲ್ಲಾಹನ  ಕೃಪೆ  ಮತ್ತು
ಶಾಂತಿಯಿರಲಿ)  ಅವರ  ಕೈಗೆಟುಕುವ  ರೀತಿಯಲ್ಲಿ  ದಾನ  ಮಾಡುವುದರ  ಬಗ್ಗೆ  ಅವರಿಗೆ  ಮಾರ್ಗದರ್ಶನ
ನೀಡುತ್ತಾ  ಹೇಳುತ್ತಾರೆ:  ನಿಮಗೆ  ನೀವೇ  ದಾನ  ಮಾಡಲು  ಸಾಧ್ಯವಾಗುವಂತಹದ್ದನ್ನು  ಅಲ್ಲಾಹು  ನಿಮಗೆ
ಒದಗಿಸಿಲ್ಲವೇ?!  ನೀವು  "ಸುಬ್ಹಾನಲ್ಲಾಹ್"  (ಅಲ್ಲಾಹು  ಪವಿತ್ರನು)  ಎಂದು  ಹೇಳುವುದು  ನಿಮಗೆ  ದಾನ
ಮಾಡಿದ  ಪುಣ್ಯವನ್ನು  ನೀಡುತ್ತದೆ;  ಹಾಗೆಯೇ  "ಅಲ್ಲಾಹು  ಅಕ್ಬರ್"  (ಅಲ್ಲಾಹ್  ಅತ್ಯಂತ  ದೊಡ್ಡವನು)
ಎಂದು  ಹೇಳುವುದು  ದಾನವಾಗಿದೆ;  "ಅಲ್ಹಮ್ದುಲಿಲ್ಲಾಹ್"  (ಅಲ್ಲಾಹನಿಗೆ  ಸ್ತುತಿ)  ಎಂದು  ಹೇಳುವುದು
ದಾನವಾಗಿದೆ;  "ಲಾ  ಇಲಾಹ  ಇಲ್ಲಲ್ಲಾಹ್"  (ಅಲ್ಲಾಹನ  ಹೊರತು  ಬೇರೆ  ದೇವರಿಲ್ಲ)  ಎಂದು  ಹೇಳುವುದು
ದಾನವಾಗಿದೆ; "ಒಳಿತನ್ನು ಆದೇಶಿಸುವುದು" ದಾನವಾಗಿದೆ, "ಕೆಡುಕನ್ನು ತಡೆಯುವುದು" ದಾನವಾಗಿದೆ, ಮತ್ತು
ನಿಮ್ಮಲ್ಲಿ  ಒಬ್ಬರು  ತನ್ನ  ಹೆಂಡತಿಯೊಂದಿಗೆ  ಲೈಂಗಿಕ  ಸಂಭೋಗ  ಮಾಡುವುದು  ಕೂಡ  ದಾನವಾಗಿದೆ.  ಆಗ
ಸಹಾಬಿಗಳು  ಆಶ್ಚರ್ಯಚಕಿತರಾಗಿ  ಕೇಳಿದರು:  "ಅಲ್ಲಾಹನ  ಸಂದೇಶವಾಹಕರೇ,  ನಮ್ಮಲ್ಲಿ  ಒಬ್ಬನು  ತನ್ನ
ಲೈಂಗಿಕ  ಬಯಕೆಯನ್ನು  ಪೂರೈಸಿದರೆ  ಅದಕ್ಕಾಗಿ  ಪ್ರತಿಫಲವನ್ನು  ಪಡೆಯುತ್ತಾನೆಯೇ?!"  ಪ್ರವಾದಿಯವರು
(ಅವರ  ಮೇಲೆ  ಅಲ್ಲಾಹನ  ಕೃಪೆ  ಮತ್ತು  ಶಾಂತಿಯಿರಲಿ)  ಉತ್ತರಿಸಿದರು:  "ಅವನು  ಅದನ್ನು  ನಿಷಿದ್ಧ
ವಿಧಾನದಲ್ಲಿ  ಪೂರೈಸಿದರೆ,  ಅಂದರೆ  ವ್ಯಭಿಚಾರ  ಅಥವಾ  ಇನ್ನಾವುದೇ  ರೀತಿಯಲ್ಲಿ,  ಅವನು  ಪಾಪವನ್ನು
ಹೊರುತ್ತಾನೆ  ಎಂದು  ನೀವು  ತಿಳಿದಿಲ್ಲವೇ?  ಅದೇ  ರೀತಿ,  ಅವನು  ಅದನ್ನು  ಧರ್ಮಬದ್ಧವಾಗಿ
ಪೂರೈಸಿದರೆ  ಅವನಿಗೆ  ಪುಣ್ಯ  ಸಿಗುತ್ತದೆ.

